
A Aula Municipal de Etnografía AMET)
Inaugurada en 1995, é unha iniciativa municipal
dependente da Concellería de Patrimonio Históri-
co dirixida ó coñecemento e divulgación do patri-
monio etnográfico de Galicia.

A súa metodoloxía de traballo consiste no deseño,
realización e monitorización de actividades que con
carácter monográfico, non exhaustivo, dinámicas,
lúdicas e de vocacion didáctica, acheguen ós gru-
pos de visitantes a unha experiencia cultural que
lles permita coñecer e valorar a riqueza,
complexidade, actualidade e importancia do lega-
do histórico deste patrimonio. Preténdese así, ex-
plorando a cultura tradicional de Galicia, conse-
guir o obxectivo de sensibilizar e fomentar actitu-
des de disfrute consciente e respectuoso destes fas-
cinantes pero fráxiles valores comúns.

Neste senso, aínda que a AMET está dirixida a todo
tipo de público (grupos familiares, colectivos, téc-
nicos, asociacións culturais, etc), convertíuse nunha
ferramenta de traballo especialmente eficaz para
calquera centro de ensino (dende 2º ciclo de prima-
ria ata universitarios), tanto no que se refire a re-
cepción e traballo do alumnado, como na perma-
nente asistencia de asesoría e orientación ós equi-
pos docentes na preparación e realización de acti-
vidades afins e complementarias das visitas.

Concello de Vigo. Patrimonio Histórico

A historia dos cereais e o pan en Galicia
Neste período de programación, a AMET céntrase nun tema único, cheo de contidos transversais: a
historia dos cereais e o pan en Galicia. Faremos un percorrido investigando este importantísimo
recurso alimenticio dende a máis remota antigüidade ata os nosos días. Comezaremos polos aspectos
arqueolóxicos, explorando o contexto do neolítico, a idade dos metais e a romanización, sen esquecernos
da comprensión do método arqueolóxico, fundamental para comprobar por nós mesmos como
chegamos ao coñecemento dos feitos que imos atoparnos nesta parte da actividade. Ao longo desta
fase disporemos de ata oito módulos manipulables para comprender de xeito máis claro e lúdico o
explicado polo monitor (escavación dun xacemento simulado e interpretación dos elementos atopados,
moer en muíños primitivos de man, preparar e cocer tortas de cereal á pedra, fabricar moedas, usar
ferramentas de sílex...).

Despois, seguindo un percorrido cronolóxico, remataremos analisando, desde unha perspectiva xa
etnográfica, a importancia da esmorecente cultura tradicional do pan en Galicia. Comprobaremos a
complexidade e beleza do milenario ciclo do pan en tódalas súas fasquías: simbólica, máxica, tecnolóxica,
ecolóxica, económica, social, etc, a través dos catro capítulos nos que se organiza esta fase da
actividade: os traballos do campo, o almacenamento dos cereais, a muiñada e a panificación. Disporemos
de varios elementos manipulables para facilitar e dinamizar de xeito máis didáctico a comprensión dos
contidos explicados. Por último, trasladarémonos Conxunto etnográfico dos muíños de Gontade,
nas proximidades da AMET, onde estudiaremos máis de vagar a complexa marabilla que é un muíño e
o seu contexto social, cultural e mitolóxico. Alí teremos a oportunidade de ser muiñeiras e muiñeiros
por un momento.

¿Como e cando se pode visitar a AMET?
Para realizar as actividades na AMET (grupo máximo de trinta persoas), é preciso solicitar
cita previa no teléfono 986 460812.
O horario habitual no que permanece aberta ó público e de 10 a 13’30 h. de luns a venres e
co mesmo calendario que calquera centro escolar público. Para concertar visitas especiais
fóra deste horario chamar ó mesmo teléfono de información e contacto.
A AMET atópase na parroquia viguesa de Saiáns, xa no límite co veciño concello de Nigrán.
Circulando pola estrada C-550 (estrada vella Vigo-Baiona) e chegando á rotonda de Saiáns
(entre Coruxo e Nigrán) hai que coller a recta que vai en dirección á costa (R/ Baixada á
Igrexa), e a uns cento cincuenta metros da rotonda, nesa mesma recta, á man dereita e ao
carón dun bar, atópase o edifico da AULA.

Ficha da actividade
- Grupo máximo de 30 persoas máis unha responsable
- Obrigatoria  a presencia permanente do/a responsable do grupo mentres dura a actividade.
- Calzado axeitado para chans húmidos e rústicos (visita ós muíños).
- Información e solicitude de visitas no teléfono 986 460812.
- A actividade é gratuíta. Os desprazamentos dos grupos visitantes correrán sempre por conta dos

solicitantes.
- Duración aproximada visita grupo: dúas horas e media

